
					Prawfddarllenwyd y dudalen hon

Dy gywrain ffraethdeg eiriau—synwyrddoeth,

Sy'n urddo'th draethodau,

Cywir y gwelir hwy'n gwau

Drwy'u gilydd yn dra golau.



Mae agwedd dy ddammegion—mawreddog,

Mor hyddestl a chyson,

Arabaidd ddiarhebion,

Mwy eu bri na'r gemau bron.



Helaethach, hyfach o hyd,—yr elych,

Areilia'r ieuenctyd;

A'r plant a gofiant i gyd

Dy eiriau fel diawryd.



Manwl sylwa pob meinwen—ddeallus,

Ar ddullwedd ddoeth addien

Gwraig Adda gyda'i theg wên,

Gem geinwych hen Gwm Gwenen.



Goddeg amlwg yw iddyn '—ochelyd

Pob crach halog feddwyn,

A'r gwarthus ddigus ddiogyn,

Llawn o dwyll, naw llai na dyn.



Gwir addysg teg a roddi—heb lun twyll,

I blant a rhieni;

Cedyrn bo hwythau'n codi

At eu gwaith wrth d'araith di.



Y Cymro Bach, cymer y byd—o'th flaen,

Ac na'th fliner hefyd;

Dy radlawn ddysg dirydlyd

Sy'n gweddu drwy Gymru i gyd.

